
省左丞何眞眞廣州東莞人少英偉好書劒元末仕爲河

源務副使嶺海騷動棄官歸鄉里率衆保障至正乙未邑

人王成陳仲玉搆亂眞請于行省舉義兵除之擒仲玉以

歸成築砦自守圍之久不下眞募人能縳成者予鈔十千

于是成奴縳之以出眞笑謂成曰公奈何養虎爲害成慙

謝奴求賞眞如數與之使人具湯鑊駕諸轉輪車上成懼

以爲將烹已也眞乃縛奴于上促烹之使數人鳴鼓推車

號於衆曰四境毋如奴縛主以罹此刑也又使數人鳴鉦

督奴妻炊火奴一號則羣應之曰四境有如奴縛主者視

此於是人服其賞罰有章以爲光武待蒼頭子密不能及

也競歸之遂倂有循惠二州嶺表民賴以安元授以江西

分省左丞或陳符瑞勸爲尉陀計者輒斥絕之永忠等師

至潮州眞遣其都事劉克佐上其印章幷籍所部郡縣户

口兵馬錢粮表奉歸附○四月朔永忠等師至東莞何眞

率官屬出見師進次虎頭關元將盧左丞張元帥各率所

部來降遂入廣州時僞參政邵宗愚據三山寨殘暴聞王

師入廣遣人納降而遷延不至永忠知其許乃下令往攻

之夜二鼓發兵直抵其寨詰旦破之獲宗愚及其徒黨皆

斬于市馳檄往諭海南海北之郡縣悉皆歸附○陸仲亨

率師略定英德淸遠連州肇慶等處進攻德慶元守將張

--

鵬程棄城走廣東悉平○廖永忠遣人送何眞降表詣京

師　上賜詔褒眞謂其保境安民以待有德不勞師旅先

期來歸其視漢唐名臣竇融李勣奚讓特召眞乘傳入朝

賜宴仍賜白金千兩文綺紗羅綾絹各百匹將校各賜有

差諭之曰天下紛紛所謂豪傑有三易亂爲治者上也保

民達變識所歸者次也負固偸安流毒生民身死不悔斯

不足論矣頃者師臨閩越卿卽輸誠來歸不煩一旅之力

使兵不血刅民庶安堵可謂識達變者矣授眞中奉大夫

江西等處行中書省參知政事○楊璟等兵克永州鄧祖

勝食盡力窮𠷢藥死參政張子賢萬户何義千户劉仲拒

守胡海等踰城入子賢復率衆巷戰衆潰執子賢及元帥

鄧思誠等遂克其城璟引兵進攻靖江〈今桂休〉○命御史大

夫鄧愈統領襄陽等衛官軍征取淮漢迤北未附州郡愈

遣指揮王成吳復等攻唐州克之又取南陽生擒蔡國公

史克新等二十七員軍士一千五百人○徐達率諸將進

攻河南府傅友德分兵取河南諸山寨首取福山寨元右

丞潘莽兒降進攻陵靑寨克之黑山寨守將聞風遁去又

克仙人寨獲守寨牛參政等克神頂寨元守將張知院以

其衆降達等進兵洛水北塔兒灣元將詹同脫因帖木兒

率衆五萬迎戰常遇春單騎執弓矢衝入其陣敵發二十

